
nja djobong, lebi baek loe djangan kenal lagi sama goea.“

Ban-tjoan maoe goeanake lagi lidahnja boeat memboedjoek ia poenja iboe, tapi di itoe waktoe djoega Koei-tjoan dateng dengen ambil djalan dari pintoe blakang. Laloe anak moeda itoe mengamperi pada iboenja, dan berkata:

„Mari kasi owee barang gohtoen, na.“

Koetika itoe djoega njonja Kek-soen rasaken daranja meloewap lantaran digrembengin tjara begitoe roepa. Ia brenti dahar nasi dan laloe men-djerit-djerit memaki kalang-kaboet, kamoedian lan-tas tinggal masoek ka dalem kamar.

Ban-tjoan djadi merasa amat sengit sama adehnja jang dateng menggretjok.

„Dasaran anak engga maoe mampoes!“ kata ia dengen soera sanget ketoes. „Boekannja toeng-goe doeloe, bolehnja dateng-dateng mengadoeh biroe!“

„Loe adja mampoes kan lebi baek!“ djawab Koei-tjoan jang djoega moelahi djadi sengit.

„Kaloe loe masi brani boekah moeloet lago goea nanti tondjok loe poenja moeka jang tebal karatan!“

„Loe brani katain goea moeka tebal?! Apa loe poenja moeka kabagoesan?! Sekarang adja loe brani begitoein sama goea; tjoba tempo goea masi ada doeit engga oeroengan ko loe bitjara manis-manis?!“

